
Shri Vijayanarasimha Stuti

శ్రీవిజయనారసింహస్తుతిః

భజదభయఙ్కర భీమపరాక్రమ  వీరనృసింహవిభో ।
ఖరనఖరాయుధ పాహి పరాత్పర ఘోరతరాఘహర ॥ ౧॥
విష్ఫురితాలకకేసరభాసుర దీప్తలలాటతట ।
ఫాలవిలోల విశఙ్కట విష్ఫురదగ్ని విలోచన !భో ॥౨॥
భ్రుకుటిభయఙ్కర  ! తరలితతారక కేకరనేత్ర జయ ।
ఉద్గత  నిశ్చల కర్ణవిలమ్బిత  చన్ద్రరవిద్వయ  కర్ణిక  భో ॥ ౩॥
విధుతసటారుణ పటలతటస్ఫుట ఋక్షసహస్ర జయ ।
అతిశితపాయిత వజ్రశతాయిత  భీకరదంష్ట్ర  జయ ॥ ౪॥
విస్ఫురదగ్ర ముఖోదరనిర్గలదుగ్ర  ఫణిద్యుతిజిహ్వ జయ ।
వ్యాయత ఘోర గుహాముఖనిర్గత  ఘనగురుగర్జిత  విజయ జయ ॥ ౫॥
తుఙ్గభుజద్వయ  దణ్డవిజృమ్భిత  శఙ్ఖరథాఙ్గకర   ।
అంసవిజృమ్భణ సమ్భ్రమజృమ్భిత పీవరవత్స విభో ॥౬॥
శుభ్ర పరిస్ఫురదుగ్రభుజఙ్గమ   భఙ్గ్యుపవీత  విభో ।
ముష్టిమితిక్రమ   పీతపటోత్కట మగ్నవలగ్న విభో ॥ ౭॥
అష్టమహాభుజ  యష్టివిజృమ్భణ  కూణితదృక్ కరికూట విభో ।
వాలవిధూనన వేగవికమ్పిత సప్తసమీరణ చక్ర విభో ॥౮॥
పీనతర ప్రవరోరు  సముద్ధతిడోలిత  విశ్వకటాహ విభో ।
కచ్ఛపకర్కశ జానువిఘట్టన  భుగ్నకులాచలచక్ర విభో ॥౯॥
స్తమ్భ విజృమ్భణ భావభయఙ్కర విక్రమణక్రమ   జఙ్ఘ విభో ।
యుద్ధసముద్ధత   దానవమర్దన  సజ్జపదద్వయం  జయజయ భో ॥ ౧౦॥
జయజయ విశ్వసుమఙ్గల  పిఙ్గలవర్ణ  వినిర్జిత  నైశకల  ।
బ్రహ్మక్షత్రవిబోధ   దివాకరయాదవశైల  నృసింహ జయ ॥ ౧౧॥
ఘోరతరం తవరూపమిదం గురుదేవ రిపువ్రజ  భీతికరమ్ ।

దుర్జన  గర్జన  తర్జన  నిశ్చల సాధుజన వ్రజభీతిహరమ్  ॥ ౧౨॥
జయతు జయోదయ సమ్భ్రమ సమ్భృత జయ లక్ష్మీకర సఙ్కలితమ్ ।
రూపమిదం తవ దేవ మహత్తరముత్తమ వీరదయాదయితమ్ ॥ ౧౩॥
జయ జయ విశ్వవిధారణ కారణ సత్వసముద్ధర  ధర్మవిభో ।
జయజయ సత్వర వైరివిజిత్వర  వీరనృసింహ విభో ॥ ౧౪॥
దుష్ట భయఙ్కర భక్తదయాకర చక్రగదాకర  శఙ్కర భో ।
జయ జయ జయ జయ దేవ జనార్దన  జయ నుతిరియమపి జయతితరామ్ ॥ ౧౫॥
ఇతి అరైయర  శ్రీరామశర్మణా  బాల్య ఏవ విరచితా శ్రీవిజయనారసింహస్తుతిః  సమ్పూర్ణా
।

